
SHARQ 
MUTAFAKKIRLARINING 

TAFAKKUR VA AQLIY 
TARAQQIYOT MASALASIDAGI 

QARASHLARI
Manzura Shodmonqulova

Nizomiy nomidagi O‘zbekiston milliy pedagogika universiteti
mustaqil tadqiqotchisi

Annotatsiya: Sharq mutafakkirlarining tafakkur va aqliy taraqqiyot masalalariga oid qarashlari ilmiy jihatdan tahlil qi­
lingan. Sharq allomalarining inson tafakkuri, aql-idrok, ma’naviy kamolot hamda ilm-ma’rifat haqidagi fikr-mulohazalari 
yoritilib, ularning shaxs kamolotidagi o‘rni ochib berilgan. Shuningdek, mutafakkirlarning ilmiy-falsafiy merosi asosida 
aqliy rivojlanishning muhim jihatlari tavsiflangan.

Kalit so‘zlar: tafakkur, aqliy taraqqiyot, aql-idrok, ma’naviy kamolot, ilm-ma’rifat, shaxs taraqqiyoti.
Abstract: The views of Eastern thinkers on issues of thinking and mental development are scientifically analyzed. The 
ideas of Eastern scholars regarding human thinking, intellect, spiritual maturity, and the role of knowledge in personal 
development are highlighted. In addition, important aspects of intellectual growth are described on the basis of the scien­
tific and philosophical heritage of these thinkers.

Key words: thinking, mental development, intellect, spiritual maturity, knowledge, personal development.
Аннотация: Научно проанализированы взгляды восточных мыслителей на вопросы мышления и умственного 
развития. Освещены идеи восточных ученых о человеческом мышлении, разуме, духовном совершенстве и роли 
знаний в развитии личности. Также на основе научно-философского наследия мыслителей раскрыты важные 
аспекты интеллектуального развития человека.

Ключевые слова: мышление, умственное развитие, интеллект, духовное совершенство, знания, развитие лич­
ности.

KIRISH
Shaxsning aqliy taraqqiyoti va tafakkurini o‘rganish bugungi fan oldidagi muhim vazifalardan biri bo‘lib 

qolmasdan, balki bu muammo qadimgi davrlardan beri mutafakkir va ma’rifatparvar olimlarning ham e’tiborida 
bo‘lib kelgan.

Islom dunyosining ulug‘ allomalari Imom Buxoriy, Imom Termiziy, Imom Moturidiy, Burhoniddin Marg‘inoniy, 
buyuk tasavvuf ilmining pirlari hisoblangan Abduxoliq G‘ijduvoniy va Bahouddin Naqshband kabi tabarruk 
siymolarning ilm-fan va ma’naviy rivojlanishga qo‘shgan ulkan xizmatlari bilan bir qatorda, matematika va 
astronomiya, tibbiyot, mineralogiya, mantiq, filologiya hamda jamiyatshunoslik sohalarida jahon ilmi rivojiga 
beqiyos hissa qo‘shgan qomusiy allomalar Muhammad ibn Muso al-Xorazmiy, Ahmad al-Farg‘oniy, Abu Rayhon 
Beruniy, Ibn Sino, Mahmud Zamaxshariy, Mirzo Ulug‘bek kabi mutafakkirlarning olib borgan izlanishlari nafaqat 
milliy ma’naviyatimiz, balki bashariyatning ma’naviy rivojlanishiga ko‘rsatgan ta’siri bilan ham alohida e’tirof 
etiladi. Bu esa mazkur soha olimlari uchun muhim nazariy-metodologik asos sifatida xizmat qilib kelmoqda.

MAVZUGA OID ADABIYOTLAR SHARHI
Mashhur mutafakkir va qomusiy allomalar Imom al-Buxoriy, Imom at-Termiziy, G‘azzoliy, Nasafiy, 

al-Xorazmiy, al-Farg‘oniy, Abu Nasr Forobiy, Abu Rayhon Beruniy, Abu Ali ibn Sino, Alisher Navoiy faoliyatida 
ilm-fanning xilma-xil jabhalari o‘z ifodasini topgan. Qomusiy olimlar erishilgan yutuqlar bilan chegaralanib 
qolmay, intellektual sohaning ochilmagan qirralarini kashf etdilar va yangi yo‘nalishlarga zamin yaratdilar.

Qolaversa, ular Islom falsafasiga tayangan holda insoniyat istiqboli komil insonni shakllantirish orqali 
yuzaga kelishini, axloq-odob inson tafakkurining ajralmas tarkibiy qismi ekanligini, davlat va jamiyat rivojiga 
xizmat qiluvchi g‘oyalar har bir davr uchun zarurat ekanligini hamda ijtimoiy-siyosiy hayotda muhim ahamiyat 

kasb etishini ilmiy jihatdan asoslab berdilar. Shu ma’noda, mazkur masalalar barcha sharq musulmon mutafak­
kirlarining asarlarida u yoki bu darajada o‘z ifodasini topgan.

Tasavvuf ilmi allomalaridan bo‘lmish Aziziddin Nasafiy “Komil inson” nomli kitobida: “Bilgilki, komil inson 
quyidagi to‘rt narsaga mukammal shaklda ega bo‘lgan insondir. Ularning birinchisi – yaxshi so‘z, ikkinchisi – 
ezgu faoliyat, uchinchisi – go‘zal axloq, to‘rtinchisi – ilm. Bu to‘rt narsaga erishgan kishi komil bo‘lishi mumkin”, 
– deb ta’kidlaydi. Buyuk alloma o‘z fikrini davom ettirib, quyidagi mulohazani bildiradi: “Komil inson bo‘lish 
uchun mukammallikka intilmoq lozim. Ya’ni, yaxshi aql, yaxshi so‘z, yaxshi fikr, yaxshi axloq, yaxshi bilim va 
yaxshi amallarni ado etmoq, kishilarni izzat-hurmat qilmoq, yaxshi axloq bilan o‘rnak bo‘lmoq, adolatli, qanoatli, 
oriyatli, ma’rifatli bo‘lmoq, ilm-bilimni chuqur egallamoq, olamni balo-fitna va g‘iybatlardan saqlamoq, kishilar 
mushkulini oson qilmoq lozim” [4].

Mutafakkirlar ilmni badan va qalb salomatligi sifatida ikkiga bo‘lib ta’riflaydilar. Imom al-G‘azzoliy qalb salo­
matligini quyidagicha izohlaydi: “Qalb deganda bizga ko‘rinadigan bir parcha go‘shtni nazarda tutayotganim 
yo‘q. Balki u hissiy a’zolar bilan idrok qilib bo‘lmaydigan ilohiy sirlardan bir sirning, yashirin ne’matlardan bir 
ne’matning nomidir. Gohida u “ruh”, gohida esa “nafsi mutmainna” (xotirjam nafs) deyiladi. Shariat uni “qalb” 
deb nomlaydi, chunki u o‘sha ilohiy sirning ulovidir. Uning vositasi ila butun badan o‘sha latofatga bir bosqich 
vazifasini o‘taydi. Bu sirning vazifasi faqatgina mukoshafa ilmi bilan ochiladi. Qalb qimmatbaho javhar, butun 
ko‘z oldimizda namoyon bo‘lgan narsalar orasida eng aziz va sharafli durdir. Va u ilohiy ishdir. Ruhning nisbati 
inson jasadidagi boshqa a’zolardan ko‘ra sharafliroqdir. Allohning omonati yuklangan qimmatbaho javhar mana 
shu ruhdir” [6].

TADQIQOT METODOLOGIYASI
Tadqiqot davomida sharq mutafakkirlarining tafakkur va aqliy taraqqiyotga oid qarashlarini o‘rganishga 

qaratilgan tarixiy, falsafiy hamda pedagogik manbalar tahlil qilindi. Ma’lumotlarni yig‘ishda Abu Nasr Forobiy, 
Abu Rayhon Beruniy, Abu Ali ibn Sino, Aziziddin Nasafiy, Abdulla Avloniy kabi mutafakkirlarning ilmiy-falsafiy 
asarlari, shuningdek, mavzuga oid ilmiy adabiyotlar va tadqiqotlardan foydalanildi.

Tadqiqot jarayonida qiyosiy-tahliliy, tarixiy-mantiqiy va interpretatsion yondashuvlar asosida mutafak­
kirlarning tafakkur, ilm-ma’rifat, axloqiy kamolot hamda aqliy rivojlanish haqidagi qarashlari o‘zaro solishtirildi. 
Olingan ma’lumotlar tizimli ravishda saralanib, ularning mazmun-mohiyati ilmiy jihatdan umumlashtirildi.

Shuningdek, sharq mutafakkirlarining inson tafakkurini rivojlantirishga oid qarashlari zamonaviy pedagogik 
va ma’naviy yondashuvlar bilan uyg‘un holda tahlil qilinib, ularning bugungi ta’lim tizimidagi ahamiyati ochib 
berildi.

TAHLIL VA NATIJALAR
Buyuk alloma Abu Nasr Forobiy aql va tafakkur yordami bilan bilim olishning o‘ziga xos xususiyatlarini 

aniqlashga harakat qilgan. Uning asarlarida tafakkur mavhumlikka, bevositalikka, ya’ni sezgi a’zolari orqali 
bilish xususiyatiga ega deb tushuntiriladi. Forobiy ta’limotiga ko‘ra, tafakkur (aql) orqali inson materiyaning 
sezgilarga noma’lum bo‘lgan tomonlarini, umumiy qonuniyatlarini va mohiyatini anglaydi, san’at hamda fan 
tizimidagi bilimlarni egallashga muvaffaq bo‘ladi. Bu jarayon Forobiy ta’limotida o‘z zamonasidagi fozil, ideal 
jamoa, axloq, ma’rifat, aql-idrok, ishonch, barcha uchun baxt-saodat tantana qilgan sog‘lom jamiyat haqidagi 
orzu-istak va intilishlarning nazariy ifodasi hisoblangan. U odamlarga nisbatan ularni birlashtiruvchi boshlang‘ich 
asos insoniylik ekanligini ta’kidlaydi. Inson o‘z ruhining g‘ururi va vijdonini qadrlaydigan bo‘lishi, uning ruhi 
o‘z tabiati bilan past ishlardan yuqori va oliyjanob ishlarga yo‘naltirilgan bo‘lishi lozim. Forobiy fozil shaharda 
baxt-saodatga erishishni istagan har bir inson fozillikka intilib yashashi darkor, deb hisoblagan. “Inson birdamlik, 
yaqinlik, adolat, haqiqatgo‘ylik, xushmuomalalik va ezgu niyatlar orqaligina baxt-u saodatga erishadi” [5].

Abu Rayhon Beruniy dunyoda insonning tutgan o‘rni va istiqboli masalasiga katta e’tibor bilan qarab, ongli 
hayotiy faoliyat odamni hayvonning ongsiz hayotiy faoliyatidan farqlantiradigan muhim jihatlardan biri ekanligini 
uqtiradi. U o‘zining “Mineralogiya” asarida: “Odamda tafakkur qudrati bo‘lmaganda edi, uning ahvoli hayvonlar 
holatidan ham tubanroq bo‘lgan bo‘lardi, chunki odam kuch jihatidan hayvonlardan zaif, u kuchli tabiiy himoya 
vositalaridan mahrumdir”, – deb mulohaza qiladi. Beruniy ta’limotiga ko‘ra, tabiatni bilish jarayoni sezgilardan 
boshlanib, tafakkurga ko‘tariladi, ma’lum narsalardan noma’lum narsalarga va hodisalarni bilishga qarab rivoj­
lanib boradi. Beruniy bilish jarayonidagi hissiy bilish – sezgi, idrok va xotira holatlariga katta e’tibor beradi 
hamda ularsiz tabiat hodisalari haqida tasavvur hosil qilish mumkin emasligini ta’kidlaydi. Shuningdek, u jami­
yatning o‘zini-o‘zi boshqarish darajasi kishilar ongining o‘sishi va tafakkur madaniyatining yetukligi bilan uzviy 
bog‘liqligini qayd etadi. Ijtimoiy adolat va yaxshi fazilatlar haqida fikr yuritib, rostgo‘ylik, ya’ni haqiqatgo‘ylikning 
adolat bilan uyg‘unligi, bilim va ma’rifat egasi bo‘lish, ijodiy mehnat hamda yaxshilik insonlarni kamolotga, 
birdamlik va adolatlilikka yetaklashini ta’kidlaydi [2].

Buyuk alloma Abu Ali ibn Sino o‘zining axloq haqidagi risolasida ijtimoiy adolat inson xatti-harakatlarining 
eng muhim bezagi ekanligini qayd etadi. Adolat ruhiy lazzatning bosh mezoni hisoblanadi. Adolat odamga xos 
sabr, jasurlik va donolik kabi xislatlar orqali namoyon bo‘ladi. Bu fazilatlarga ega inson vijdon amri bilan o‘zini 
yomon xulq-atvor va munosabatlardan saqlaydi. Ezgulik, ruhiy poklik va yaxshilikni o‘zida mujassam etishga 
harakat qiladi, deb ta’kidlaydi. Ibn Sinoning axloqiy qarashlari, ruhiy poklanish va adolat haqidagi g‘oyalari 
uning ijtimoiy hamda ma’naviy-tarbiyaviy qarashlaridan kelib chiqadi [3].

Husayn Voiz Koshifiy o‘zining “Axloqi Muhsiniy” asarida ta’lim-tarbiyaga oid qarashlarini quyidagi fikrlar 
orqali bayon qiladi: “Sog‘lom fikr, vijdonlilik, adolatlilik, axloqiy kamolot va insonparvarlik insonni nazorat qiluv
chi tuyg‘udir. Vijdonsizlik tufayli inson dunyoda mavjud bo‘lgan barcha yomonliklarni qilishga tayyor bo‘ladi. 
Buning oldini olish uchun bolaga yaxshi tarbiya berish, unda yaxshi sifatlarni o‘stirish, mustaqil va sog‘lom 
fikrlash qobiliyatini rivojlantirish masalasiga alohida e’tibor qaratish lozim. Bola to‘g‘ri so‘zli, va’daga vafodor, 
yaxshi xulqli qilib tarbiyalanishi kerak”. Koshifiy til va fikr odobi haqida so‘z yuritar ekan, yaxshi fikrni ifodalashni, 
yomon gap aytmaslikni, g‘iybat va bo‘hton qilishdan saqlanishni tavsiya etadi.

Jadidchi ma’rifatparvar olim Abdulla Avloniy o‘zining “Turkiy guliston yoxud axloq” asarida inson tafak­
kurining amaliy va hayotiy ahamiyati haqida fikr bildirib, shunday deydi: “Ilm inson uchun g‘oyat oliy va muqaddas 
bir fazilatdur. Zeroki, ilm bizga o‘z ahvolimizni, harakatimizni oyina kabi ko‘rsatur. Zehnimizni, fikrimizni qilich 
kabi o‘tkir qilur. Savobni gunohdan, halolni haromdan, tozani murdordan ayirib berur. To‘g‘ri yo‘lga rahnamolik 
qilib, dunyo va oxiratda mas’ul bo‘lishimizga sabab bo‘lur. Ilmsiz inson mevasiz daraxt kabidur” [1].

Abu Nasr Forobiyning “Fozil odamlar shahri”, “Baxt-saodatga erishuv to‘g‘risida”, “Ixso al-ulum”, “Ilmlarning 
kelib chiqishi”, “Aql ma’nolari to‘g‘risida”, “Mukammal ta’lim haqida risola” asarlarida uning ijtimoiy-tarbiyaviy 
qarashlari ifodalangan. Forobiy “maqsadga muvofiq amalga oshirilgan ta’lim-tarbiya insonni ham aqliy, ham 
axloqiy jihatdan kamolga yetkazadi. Xususan, inson tabiat va jamiyat qonun-qoidalarini to‘g‘ri bilib oladi va 
hayotda to‘g‘ri yo‘l tutadi, boshqalar bilan to‘g‘ri munosabatda bo‘ladi. Bunda inson insoniy barkamollikning oliy 
sohibi va baxt-saodatga olib boradigan xatti-harakatni biladigan zotdir”, degan fikrni bildiradi [5].

Abu Ali ibn Sino esa o‘z mulohazalarida insonni kamolotga erishishning birinchi mezoni sanalgan ma’ri­
fatni egallashga da’vat etadi. Uning fikriga ko‘ra, ma’rifatli kishilar mard, o‘limdan ham qo‘rqmaydigan, faqat 
haqiqatni bilish uchun harakat qiladigan insonlardir. Bilimsiz kishilar esa johil bo‘lib, ular haqiqatni ajrata olmay­
dilar. Bunday kishilar yetuk bo‘lmagan insonlar bo‘lib, ulardan ilmiy fikrlarni sir tutish kerakligini ta’kidlaydi. U 
haqiqatni bilish uchun bilimga ega bo‘lish zarurligini, biroq har qanday bilim ham haqiqatga olib kelmasligini 
qayd etadi. Inson o‘z bilimining haqiqiyligini bilishi uchun mantiq ilmini ham egallashi zarur, deb hisoblaydi. Ibn 
Sinoning qarashlarida bilimlarni egallashda mantiqiy tafakkur, shaxsiy kuzatish va tajribalarga tayanish kerak­
ligi haqidagi g‘oya ustuvor o‘rin egallaydi [3].

Ibn Sino ta’limotida asosiy urg‘u shaxsda haqiqiy bilim hosil qilish, mustaqil va mantiqiy fikrlash qobiliyatini 
rivojlantirish hamda olgan bilimlarini hayotda tatbiq eta olish ko‘nikmalarini shakllantirishga qaratilgan.

Buyuk mutafakkir Abu Rayhon Beruniy o‘zining qarashlarida insonning tabiatda tutgan o‘rni, inson bilim­
larining kelib chiqishi, ong va tafakkurning borliqqa munosabati hamda dunyoni bilish masalalariga e’tibor 
qaratgan. Beruniy dunyoni ilmiy bilishga to‘sqinlik qiluvchi noto‘g‘ri fikr va rivoyatlarning obyektiv hamda 
subyektiv sabablariga ham to‘xtalib, ularni quyidagicha ta’riflaydi:

1.	 Insonning o‘rganayotgan manbaga bevosita murojaat qilmasligi. 

2.	 Ilmiy bilimlarni diniy qarashlar bilan aralashtirib yuborishi. 

3.	 Yolg‘on ma’lumotlardan qutula olmasligi. 

4.	 Kishilarning bilimsizligi. 

Beruniy ilmiy haqiqatning muayyan mezoni bo‘lishi to‘g‘risida fikr bildirib, haqiqatga xilof, aniq tekshiril­
magan, aqlga sig‘maydigan afsonalar va dalilsiz da’volarning asossiz ekanligini tajriba hamda amaliyot asosida 
isbotlash mumkin, deb hisoblagan. Beruniy aqlni takomillashtirish uchun aqliy bilim zarur ekanligini, tafakkurni 
rivojlantirish lozimligini ta’kidlaydi. U inson va uning yashashdan maqsadini, baxt-saodatga erishishini, kamolot 
sari intilishini o‘zining ijtimoiy-falsafiy qarashlari asosida izohlaydi.

Shuningdek, ilmiy bilish chegarasini belgilashda uni yolg‘ondan, isbotsiz dalil va hukmlardan farqlay olish 
zarurligini ta’kidlaydi [2]. Shu sababli u o‘z faoliyatida haqiqiy bilimlar bilan bir qatorda chalkash ixtiloflardan 
iborat noto‘g‘ri fikrlar chegarasini ham yaqqol ko‘ra bilish, ularni bir-biridan ajrata olish va to‘g‘ri xulosa chiqarish 
ko‘nikmalarini shakllantirish muhim ekanligini qayd etgan.

XULOSA VA TAKLIFLAR
Yuqorida bildirilgan fikr-mulohazalar asosida aytish mumkinki, sharqning buyuk mutafakkirlari Abu Nasr 

Forobiy, Abu Mansur Muhammad al-Moturidiy, Abu Abdulloh al-Xorazmiy, Abu Ali ibn Sino, Abu Rayhon 
Beruniy, Yusuf Xos Hojib kabi ajdodlarimiz ijodida ilm va ma’rifatga katta ahamiyat berilgan. Ular yashab ijod 
etgan davrning asosiy xislati aqlga, mantiqiy tafakkurga tayanish, ma’naviy boylikni o‘zlashtirib, uni yangicha 
talqin qilish hamda aniq va tabiiy fanlarga qiziqish bilan bog‘liq bo‘lgan. Ular o‘z asarlarida insonning aqliy faol­
ligini ta’minlaydigan, ta’lim-tarbiya jarayoni samaradorligini oshiradigan dunyoviy bilimlarni o‘qitish usullarining 
yangicha shakllarini yaratish va ularni ta’lim-tarbiya amaliyotida qo‘llash g‘oyasini ilgari surganlar.

Foydalanilgan adabiyotlar ro‘yxati:
1.	 A. Avloniy. Turkiy guliston yoxud axloq. – T.: “O‘qituvchi”, 1992. 
2.	 Abu Rayhon Beruniy. Qadimgi xalqlardan qolgan yodgorliklar. – T.: Fan, 1972. 
3.	 Ibn Sino. Tibbiy o‘gitlar. – T.: “Mehnat”, 1991. – 192 b. 
4.	 Aziziddin Nasafiy. Komil inson. – T.: “O‘qituvchi”, 2006. – B. 56–80. 
5.	 Abu Nasr Forobiy. Fozil odamlar shahri. – T.: Abdulla Qodiriy nomidagi “Xalq merosi”, 1993. – B. 186–187. 
6.	 Abu Homid G‘azzoliy. Mukoshafatul qulub. Qalblar kashfiyoti. – T., 2014. – 222-bet.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

